
PEKELILING KETUA PENGARAH TANAH DAN GALIAN PERSEKUTUAN
BILANGAN 4/2024

Tatacara Pengurusan Permohonan Pengubahan Kategori, Syarat Nyata Atau
Sekatan Kepentingan di Bawah Seksyen 124 Kanun Tanah Negara [Akta 828]

TUJUAN

Pekeliling ini bertujuan untuk menasihati semua Pendaftar Hakmilik dan Pentadbir
Tanah mengenai tatacara pengurusan permohonan pengubahan kategori, syarat
nyata atau sekatan kepentingan oleh tuan punya tanah di bawah seksyen 124 Kanun
Tanah Negara [Akta 828] (KTN).

2 Peruntukan subseksyen 124(1) KTN membolehkan tuan punya tanah
memohon kepada Pihak Berkuasa Negeri (PBN) untuk:

(a) mengubah mana-mana kategori penggunaan tanah yang sedang berkuat
kuasa, atau bagi tanah yang tidak tertakluk kepada mana-mana kategori
penggunaan tanah, dikenakan satu kategori penggunaan tanah;

(b) membatalkan apa-apa syarat nyata tanah atau sekatan kepentingan yang
didaftarkan di atas dokumen hakmilik, atau pembatalan perkataan “padi’ atau
apa-apa syarat nyata lain bagi mana-mana tanah yang tertakluk kepada syarat
tersirat seperti yang dinyatakan di bawah seksyen 119 KTN; atau

(c) membatalkan perkataan “getah”, ‘kampung”’ atau apa-apa perkataan lain
mengenai kegunaan tanah, dan dikenakan syarat nyata lain mengenai
kegunaan tanah;

(d) meminda mana-mana syarat nyata atau sekatan kepentingan yang didaftarkan
di atas dokumen hakmilik atau dikenakan syarat nyata atau sekatan
kepentingan yang baharu di dalam dokumen hakmilik.

3. Permohonan yang disebut di perenggan 2 di atas boleh dikemukakan oleh tuan
punya tanah tanpa menggunakan perkhidmatan juru perunding (juruukur tanah
berlesen atau perancang bandar berdaftar).

4. Pihak Berkuasa Negeri boleh mempertimbangkan permohonan yang
dinyatakan dalam perenggan 2 di atas sekiranya syarat-syarat berikut dipenuhi:

(a) kebenaran telah diperoleh daripada mana-mana orang atau badan yang
mempunyai apa-apa kepentingan berdaftar pada tanah tersebut atau
menduduki mana-mana bahagian tanah di bawah penyewaan yang tidak
berdaftar, kecuali bagi permohonan di mana kebenaran mana-mana orang
atau badan yang mempunyai kepentingan tersebut boleh diketepikan atas
keadaan-keadaan tertentu;



(b) cukai tanah bagi tahun tersebut telah dibayar;

(c) permohonan tidak melibatkan perubahan apa-apa syarat nyata tanah yang
diluluskan bagi tanah bawah tanah selaras dengan subseksyen 92B(2) KTN
atau subseksyen 92D(2) dan (6) KTN; dan

(d) tidak bertentangan dengan peruntukan mana-mana perundangan lain yang
berkuat kuasa misalnya Akta Tanah (Kawasan Penempatan Berkelompok)
1960 [Akta 530] yang berkaitan tanah-tanah di bawah pegangan desa.

5. Sekiranya permohonan tersebut melibatkan tanah ladang sebagaimana yang
ditafsirkan di bawah subseksyen 214A(11) KTN, Pentadbir Tanah perlu merujuk
permohonan tersebut ke Lembaga Tanah Ladang untuk mendapatkan syor ke atas
permohonan itu sebelum permohonan didaftarkan di dalam dokumen hakmilik
daftaran (DHD). Selaras dengan peruntukan subseksyen 124(1A) KTN, tindakan
untuk mendapatkan syor daripada Lembaga Tanah Ladang perlu dilaksanakan oleh
Pentadbir Tanah dan bukan oleh tuan punya tanah. Permohonan untuk mendapatkan
syor Lembaga Tanah Ladang adalah seperti di Lampiran A.

6. Seksyen 124 KTN tidak mensyaratkan apa-apa kelulusan sama ada kebenaran
merancang di bawah Akta Perancangan Bandar dan Desa 1976 [Akta 172] atau
perintah pembangunan di bawah Akta (Perancangan) Wilayah Persekutuan 1982
[Akta 267] daripada pihak berkuasa perancangan tempatan (PBPT) bagi tujuan
pertimbangan kelulusan permohonan oleh PBN.

7. Proses dan Prosedur Cadangan Pemajuan Serta Pelaksanaan Pusat
Setempat (OSC) yang dikeluarkan oleh Kementerian Perumahan dan Kerajaan
Tempatan pada tahun 2019 juga tidak menyatakan permohonan mengubah kategori
atau syarat nyata tanah di bawah seksyen 124 KTN perlu mendapatkan kebenaran
merancang atau perintah pembangunan melainkan ia melibatkan aktiviti atau
kegunaan sebagaimana yang diperuntukkan di bawah perenggan 2(2)(a) dan (b) Akta
172 atau perenggan 2(2)(a) dan (b) Akta 267.

8. Kebenaran merancang di bawah subseksyen 2(1) Akta 172 ditafsirkan sebagai
kebenaran yang diberikan, dengan atau tanpa syarat, untuk menjalankan pemajuan.
Manakala perintah pembangunan di bawah subseksyen 2(1) Akta 267 ditafsirkan
sebagai perintah pembangunan yang dikeluarkan di bawah Akta ini yang memberi
kebenaran perancangan dengan atau tanpa syarat bagi apa-apa pembangunan yang
dinyatakan dalam perintah itu. Pemajuan di bawah Akta 172 pula ditafsirkan sebagai
menjalankan apa-apa kerja bangunan, kejuruteraan, perlombongan, perindustrian,
atau apa-apa kerja lain yang seumpamanya pada, di atas, di sebelah atas atau di
bawah tanah, membuat apa-apa perubahan material mengenai penggunaan mana-
mana tanah atau bangunan atau mana-mana bahagian daripadanya, atau memecah
sempadan atau mencantumkan tanah. Manakala pembangunan di bawah Akta 267
ditafsirkan sebagai menjalankan sesuatu kerja bangunan atau kejuruteraan,
perlombongan atau perindustrian atau apa-apa kerja lain yang serupa itu di dalam, di

atas, atau di bawah tanah, dan termasuklah sesuatu pertukaran tentang kegunaan
tanah atau bangunan atau mana-mana bahagian tanah atau bangunan itu, atau
pemecahan sempadan atau penyatuan tanah.

9. Sebagaimana dijelaskan dalam perenggan 2(2)(a) dan (b) Akta 172 dan
perenggan 2(2)(a) dan (b) Akta 267, kebenaran merancang yang diperlukan bagi
perubahan material menurut Akta 172 dan perintah pembangunan yang diperlukan
bagi pertukaran tentang kegunaan tanah menurut Akta 267 hanya berbangkit
sekiranya melibatkan perubahan penggunaan tanah untuk menyediakan tapak
melonggokkan sampah sarap atau bahan buangan, atau penggunaan tanah yang
tidak selaras atau bertentangan dengan rancangan pemajuan (rancangan tempatan)
di bawah Akta 172 atau pelan pembangunan (pelan tempatan) di bawah Akta 267.

PENGURUSAN PERMOHONAN

10. Pentadbir Tanah perlu meneliti setiap permohonan yang diterima memenuhi
syarat-syarat permohonan yang dinyatakan di perenggan 4 di atas. Pentadbiran
Tanah Negeri adalah dinasihatkan untuk menyediakan satu senarai semak yang
mengandungi keperluan berikut:

(a) Borang permohonan yang diperuntukkan di dalam Kaedah-kaedah Tanah atau
ditetapkan oleh Pentadbiran Tanah Negeri;

(b) Salinan kad pengenalan (individu) atau butiran syarikat/pertubuhan
perbadanan atau badan selaras dengan Akta Syarikat 2016 [Akta 777], Akta
Pertubuhan [Akta 335], Akta Koperasi 1993 [Akfa 502] atau undang-undang
yang berkaitan butiran pemohon permohonan pengubahan kategori, syarat
nyata atau sekatan kepentingan;

(c) Surat kebenaran daripada pihak berkepentingan;

(d) Fi permohonan; dan

(e) Salinan resit cukai tanah tahun semasa.

11. Setelah Pentadbir Tanah menerima permohonan, dicadangkan supaya
Pentadbir Tanah mendapatkan pengesahan mengenai kesesuaian permohonan
dengan rancangan pemajuan atau pelan pembangunan daripada PBPT atau Jabatan
Perancangan Bandar dan Desa Negeri (sekiranya tanah tersebut di luar kawasan
PBPT). Sekiranya permohonan yang dikemukakan adalah tertakluk kepada
subseksyen 2(2)(a) dan (b) Akta 172 dan subseksyen 2(2)(a) dan (b) Akta 267
sebagaimana yang dinyatakan di perenggan 9 di atas, Pentadbir Tanah hendaklah
menolak permohonan tersebut dan menasihatkan tuan punya tanah supaya
mendapatkan kebenaran merancang atau perintah pembangunan terlebih dahulu
sebelum permohonan boleh dikemukakan kepada Pentadbir Tanah. Sekiranya
permohonan tersebut tidak tertakluk kepada subseksyen 2(2)(a) dan (b) Akta 172 atau
subseksyen 2(2)(a) dan (b) Akta 267 maka permohonan tersebut hendaklah diterima
dan diproses di Pejabat Tanah.



12.  Pentadbir Tanah hendaklah mengendors satu nota permohonan di dalam DHD
jika permohonan tersebut telah memenuhi semua syarat selaras dengan peruntukan
subseksyen 124(1B) KTN.

13.  Bagitanah yang telah diberi milik sebelum KTN berkuat kuasa tanpa dikenakan
kategori penggunaan atau syarat nyata tanah, sebaik sahaja KTN mula berkuat kuasa
tanah tersebut akan tertakluk kepada suatu syarat tersirat bagi maksud pertanian atau
bangunan sebagaimana yang dinyatakan di bawah seksyen 53 KTN. Bagi tanah ini,
sekiranya dimohon untuk dikenakan suatu kategori atau syarat nyata, maka Pentadbir
Tanah hendaklah merujuk permohonan tersebut kepada PBPT bagi mendapatkan
ulasan mengenai kesesuaian permohonan sebelum dirujuk kepada PBN.

14.  Perhatian perlu diberikan oleh Pentadbir Tanah bahawa permohonan di bawah
subseksyen 124(1) KTN ini berkonsepkan penerusan hakmilik sedia ada (continuity
of existing title) dan perubahan pada hakmilik adalah setakat yang dimohon dan
diluluskan oleh PBN sahaja. Kelulusan permohonan di bawah subseksyen 124(1) KTN
bukan berkonsepkan pengeluaran hakmilik sambungan (title in continuation). Oleh
yang demikian, apa-apa syarat yang menghendaki tuan punya tanah menyerahkan
sebahagian daripada tanahnya untuk apa-apa maksud atau tujuan sebagai syarat
pertimbangan dan kelulusan adalah tidak berkaitan dan sekiranya berlaku adalah
bertentangan dengan undang-undang.

15.  Suatu kertas pertimbangan permohonan kepada PBN (atau pihak lain
diwakilkan kuasa oleh PBN) perlulah mengandungi:
(a) arahan mengikut peruntukan subseksyen 124(2), (3), (3A) dan (4) KTN;
(b) kadar premium tambahan selaras dengan perenggan 124(5)(a) KTN;
(c) bayaran-bayaran lain seperti yang ditetapkan dalam Kaedah-kaedah Tanah
Negeri;
(d) kadar cukai baharu yang ditetapkan dalam Kaedah-kaedah Tanah Negeri: dan
(e) syarat-syarat lain yang difikirkan suai manfaat oleh Pentadbir Tanah yang perlu
dipatuhi oleh pemohon selaras dengan perenggan 124(5)(c) KTN.

16.  Dalam penyediaan kertas pertimbangan adalah dinasihatkan supaya syor
pertimbangan kepada permohonan di bawah peruntukan perenggan 124(2)(b) KTN
perlulah cadangan syarat-syarat nyata yang selaras dengan peruntukan-peruntukan
seksyen 121 KTN bagi tanah kategori penggunaan pertanian manakala bagi tanah
kategori penggunaan bangunan dan industri adalah selaras dengan seksyen 122
KTN. Sebelum mengemukakan syor bagi pertimbangan permohonan di bawah
peruntukan perenggan 124(1)(c) KTN, persetujuan setiap orang atau badan yang
mempunyai kepentingan berdaftar di atas tanah tersebut atau yang menduduki tanah
itu di bawah sewaan yang dikecualikan daripada pendaftaran perlulah diperolehi.




17. Selaras dengan peruntukan subseksyen 124(2) KTN, Pentadbir Tanah
dinasihatkan untuk mengambil perhatian bahawa PBN (atau pihak lain yang
diwakilkan kuasa oleh PBN) tidak diberi kuasa untuk mengarahkan pengubahan atau
pengenaan kategori penggunaan tanah, pindaan atau pembatalan syarat nyata atau
sekatan kepentingan atau pengenaan syarat nyata atau sekatan kepentingan yang
baharu yang tidak dipohon oleh tuan punya tanah kecuali dalam keadaan di mana
permohonan dikemukakan di bawah peruntukan perenggan 124(1)(a) KTN.

18. Keputusan PBN (atau pihak lain diwakilkan kuasa oleh PBN) setelah
mempertimbangkan syor seperti di perenggan 15 perlulah disampaikan kepada tuan
punya tanah oleh Pentadbir Tanah dengan kadar segera. Keputusan itu hendaklah
disampaikan kepada tuan punya tanah melalui suatu notis dalam Borang 7G selaras
dengan subseksyen 124(8) dengan menyatakan premium tambahan, kadar cukai
tanah baharu, bayaran-bayaran lain yang perlu dibayar mengikut tempoh yang
dinyatakan sebagaimana yang ditetapkan dalam Kaedah-kaedah Tanah Negeri.

19. Kaedah penyampaian notis Borang 7G adalah sebagaimana yang
diperuntukkan di bawah seksyen 431 KTN. Sekiranya tuan punya tanah gagal
membayar kesemua butiran yang dituntut dalam notis Borang 7G, kelulusan yang
telah diberikan itu terbatal dengan sendirinya. Pentadbir Tanah perlu memaklumkan
kepada bahagian pendaftaran di Pejabat Tanah atau Pendaftar Hakmilik untuk
membatalkan nota permohonan yang dinyatakan di perenggan 11 di atas di dalam
DHD selaras dengan subseksyen 381(1)(b) KTN.

20.  Sekiranya tuan punya tanah telah membayar kesemua butiran yang dituntut di
dalam notis Borang 7G, sebagaimana yang dinyatakan dalam peruntukan subseksyen
124(7) KTN Pentadbir Tanah hendaklah menandatangani dan menurunkan
meterainya pada Borang 7C selaras dengan arahan daripada PBN (atau pihak lain
diwakilkan kuasa oleh PBN) bagi memaklumkan Pendaftar Hakmilik (bagi hakmilik
Pejabat Pendaftar) atau bahagian pendaftaran di Pejabat Tanah (iaitu Penolong
Pentadbir Tanah bagi hakmilik Pejabat Tanah) untuk melaksanakan mana-mana
tindakan yang dinyatakan selaras dengan peruntukan yang berikut:

(a) selaras subseksyen 124(2) KTN bagi permohonan menurut perenggan 2(a) di

atas —

() dengan memasukkan kategori penggunaan tanah yang baharu
mengikut permohonan oleh tuan tanah berdaftar;

(i)  membatalkan kategori penggunaan tanah yang lama daripada dokumen
hakmilik tanah; dan

(i) memasukkan apa-apa syarat nyata yang baharu yang selaras dengan
seksyen 121 KTN atau 122 KTN di atas dokumen hak milik tanah
sebagaimana yang difikirkan sesuai oleh PBN;



(b) selaras subseksyen 124(3) KTN bagi permohonan menurut perenggan 2(b) di
atas, dengan membatalkan syarat nyata atau sekatan kepentingan atau
ungkapan “padi’ dan sebagainya yang diarahkan oleh PBN semasa
meluluskan permohonan di atas dokumen hakmilik;

(c) selaras subseksyen 124(3A) KTN bagi permohonan menurut perenggan 2(c)
di atas, dengan membatalkan ungkapan “getah”, “kampung’ atau apa-apa
ungkapan lain berhubungan kegunaan tanah yang diarahkan olen PBN
semasa meluluskan permohonan di atas dokumen hakmilik; atau

(d) selaras subseksyen 124(4) KTN bagi permohonan menurut perenggan 2(d) di
atas, dengan meminda apa-apa syarat nyata atau sekatan kepentingan atau
mengenakan apa-apa syarat nyata atau sekatan kepentingan yang baharu
sebagaimana dalam permohonan atau sebagaimana yang difikirkan sesuai
oleh PBN (tertakluk kebenaran daripada tuan punya tanah dan mana-mana
orang atau badan yang mempunyai apa-apa kepentingan berdaftar pada
tanah tersebut atau menduduki mana-mana bahagian tanah di bawah
penyewaan yang tidak berdaftar).

21.  Selain Borang 7C, Pentadbir Tanah juga perlu mengemas kini daftarai cukai
bagi memastikan hakmilik tersebut dikenakan kadar cukai yang baharu bagi tahun
berikutnya.

22. Berdasarkan Borang 7C yang diterima daripada Pentadbir Tanah, suatu
kemasukan (entry) hendaklah dilakukan oleh Pendaftar Hakmilik atau bahagian
pendaftaran Pejabat Tanah selaras dengan arahan PBN di dalam DHD. Bagi
memudahkan urusan pendaftaran, Pendaftar Hakmilik atau Pentadbir Tanah boleh
mengarahkan tuan punya tanah untuk mengemukakan DHK melalui pengeluaran
Notis 2B. DHD versi lama hendaklah dihapuskan dan diganti dengan DHD versi
baharu dan DHK versi baharu yang mengandungi kategori penggunaan tanah, syarat
nyata atau sekatan kepentingan yang diluluskan. Semua kemasukan di dalam
dokumen hakmilik hendaklah ditandatangani dan diturunkan meterai bagi dokumen
hakmilik di bawah Jadual Keempat Belas KTN dan ditandatangani secara digital bagi
dokumen hakmilik di bawah Jadual Keenam Belas KTN. Selepas DHD versi baharu
didaftarkan, Pendaftar Hakmilik atau bahagian pendaftaran Pejabat Tanah hendaklah
menyempurnakan Borang 7C dan menurunkan tandatangannya.

23.  Apabila pendaftaran dokumen hakmilik telah selesai, Pendaftar Hakmilik atau
Pentadbir Tanah boleh mengarahkan tuan punya tanah untuk mengutip DHK iaitu
DHKK (Jadual Keempat Belas KTN) atau DHKe (Jadual Keenam Belas KTN). Notis
Borang 5F boleh digunakan bagi tujuan ini. Dalam keadaan permohonan yang
melibatkan ketuanpunyaan bersama (co-proprietorship), kutipan DHK adalah tertakluk
kepada persetujuan daripada kesemua tuan punya tanah bersama. Carta alir
permohonan adalah seperti di Lampiran B.



24.  Permohonan pengubahan syarat nyata di bawah subseksyen 124(1) KTN yang
masih mengekalkan penggunaan tanah bagi maksud pertanian sama ada tersurat
atau tersirat termasuk tanah-tanah yang diberi milik sebelum KTN yang tertakluk
kepada peruntukan seksyen 53 KTN boleh diproses dengan lebih cekap dengan
mendapatkan ulasan daripada jabatan atau agensi berkaitan pertanian sahaja.

25.  Pentadbiran Tanah juga disarankan untuk menambah baik proses permohonan
di bawah peruntukan seksyen 124 KTN ini melalui perwakilan kuasa daripada PBN
kepada Pengarah Tanah dan Galian atau Pentadbir Tanah menurut peruntukan
seksyen 13 KTN bagi mempertimbangkan kelulusan serta menentukan premium
tambahan, cukai tanah baharu, bayaran-bayaran lain yang berkaitan berdasarkan
Kaedah-kaedah Tanah atau apa-apa arahan yang telah ditetapkan oleh PBN.

PEMBATALAN

26.  Pekeliling Ketua Pengarah Tanah dan Galian Persekutuan Bilangan 5 Tahun
1977 (Disemak 2007) bertajuk Tindakan Di Bawah Seksyen 124(7) Kanun Tanah
Negara 1965 Untuk Menguatkuasakan Arahan Dari Pihak Berkuasa Negeri, Pekeliling
Ketua Pengarah Tanah dan Galian Persekutuan Bilangan 12 Tahun 1980 (Disemak
2009) bertajuk Pelaksanaan Keputusan Mengenai Pengubahan Syarat Sekatan dan
Jenis Penggunaan Tanah dan Pekeliing Ketua Pengarah Tanah dan Galian
Persekutuan Bilangan 25 Tahun 1980 (Disemak 2009) bertajuk Pungutan Cukai
Mengikut Kadar Baru Selepas Kelulusan Pengubahan Syarat Dan Lain-Lain Di Bawah
Seksyen 124 Kanun Tanah Negara adalah dibatalkan.

PEMAKAIAN DAN TARIKH KUAT KUASA

27.  Pekeliling ini dikeluarkan dengan persetujuan semua Pengarah Tanah dan
Galian dan berkuat kuasa dari tarikh ia dikeluarkan.

(DATUK MUHAMMAD AZMI BIN MOHD ZAIN)

KETUA PENGARAH TANAH DAN GALIAN PERSEKUTUAN
No. Fail - JKPTG.BDK.100-1/3/1 Jid.4 (14)

Tarikh - [ Disember 2024




Lampiran A

PERMOHONAN UNTUK MENDAPATKAN SYOR LEMBAGA TANAH LADANG
BAGI PERMOHONAN PENGUBAHAN KATEGORI, SYARAT NYATA ATAU
SEKATAN KEPENTINGAN DI BAWAH SEKSYEN 124 KANUN TANAH NEGARA

[AKTA 828]
Kepada,
Setiausaha,
Lembaga Tanah Ladang Negeri ..................cccccvenn.
Saya Pentadbir Tanah .............................. mengemukakan suatu permohonan untuk
mendapatkan syor daripada Lembaga Tanah Ladang Negeri ....................... bagi

suatu permohonan daripada *tuan punya/tuan punya bersama tanah

....................................................... No. *K/P/Syarikat/Badan/Pertubuhan ....................

beralamat di . ... untuk
*(i) pengubahan kategori penggunaan tanah daripada .................... kepada
*(i) mengenakan kategori penggunaan tanah yang baharu .................................. ;
*(iil) membatalkan syarat nyata ... ;
*(iv) membatalkan syarat nyata “ Padi” , “Getah” , “Kampung” atau lain-lain ............
*(v) meminda syarat nyatakepada .................. ;
*(vi) mengenakan syarat nyatayangbaharu........................ ;
*(vii) membatalkan sekatan kepentingan ...
*(viii)meminda sekatan kepentingan sepertiberikut ......................ooooooiL
(ix) pengenaan sekatan kepentingan yang baharu ...

* Potong sebagaimana yang sesuai



bagi tanah seperti dalam Jadual di bawah:

JADUAL TANAH DAN KEPENTINGAN

Daerah | *Bandar/Pekan/ No. *No. Keluasan No.

Mukim Hakmilik Lot/No. Berdaftar

PT *Pajakan/

Pajakan

Kecil/
Gadaian
(jika ada)
Bertarikhpada ............................

Pentadbir Tanah ................................
Daerah ... ..

* Potong sebagaimana yang sesuai

